Lectio Divina
fuq il-Vanġelu tal-Ħadd
29 Ħadd ta’ Matul is-Sena
Sena A
Mt 22:15-21
Din is-silta tagħmel parti mir-rakkont tal-aħħar jiem ta’ Ġesù f’Ġerusalemm, u hija l-ewwel waħda minn erbgħa kontroversji mal-kbarat tal-poplu Lhudi fit-Tempju. Il-Fariżej u l-qassisin il-kbar diġa ftiehmu li jaqbduh u joqtluh u issa qegħdin li jkollhom fuqhiex biex jagħmlu dan.
F’dak iż-żmien, il-Fariżej marru bdew jifthiemu bejniethom biex jaraw kif jonsbuh b’xi kelma. U bagħtulu d-dixxipli tagħhom ma’ xi Erodjani

Biex jonsbu lil Ġesù, il-Fariżej jingħaqdu mal-Erodjani: dawn ma kinux fazzjoni reliġjuża iżda partit politiku favur il-ħakma Rumana. Il-preżenza tagħhom tgħin biex il-kwistjoni li se jippruvaw idaħħlu lil Ġesù fiha ma tkunx biss reliġjuża, imma ssir politika. Il-verb “tonsob” (“παγιδεύω”) jintuża hawnhekk biss fil-ĠT, filwaqt li n-nom “nasba” (“παγίς”) ifisser ix-“xibka” li x-Xitan iħejji għall-magħżulin ta’ Alla (1Tm 3,7; 6,9; 2Tm 2,26).

u qalulu: “Mgħallem, aħna nafu li inti raġel tħobb is-sewwa, u li t-triq ta’ Alla tgħallimha kif tassew hi, bla ma tħabbel rasek minn ħadd, għax int lejn wiċċ ħadd ma tħares.

Għandna deskrizzjoni ta’ Ġesù. Huwa bniedem “veritjier”, “ġewnin” (“ἀληθής”), u li t-triq ta’ Alla jgħallimha fil-verita (“ἐν ἀληθείᾳ”). Il-fatt li ma jħabbel rasu minn ħadd (“οὐ μέλει”, to care less) hija xi ħaġa li tolqot lill-avversarji tiegħu, u xi kultant il-persuni jilmentaw miegħu li mid-dehra ma jimpurtah minn ħadd (Mk 4,38; Lq 10,40). Hu ma jħarisx (“βλέπω”, ma joqgħodx attent) f’wiċċ il-persuni biex ifittex l-approvazzjoni mingħandhom, għalkemm hemm affarijiet oħra li jinteressawh f’dak li jkun.  

Għidilna ħaġa, mela: Int x’jidhirlek? Sewwa jew le li wieħed iħallas it-taxxi lil Ċesari?”

It-taxxa imperjali ġiet imposta mir-Rumani fuq il-Lhudija fis-sena 6 w.K. Kulħadd (irġiel, nisa, u skjavi) kien obbligat iħallasha sal-età ta’ 65 sena. Kienet saret issue politika u teoloġika: kienet sinjal ta’ dominanza mill-barrani. Ix-xbieha tal-Imperatur fuq il-munita li biha kienet tiġi mħallsa kienet tikser il-projbizzjoni tat-Torah li ma jsirux xbihat tal-bnedmin (cfr., Eż 20,4), u l-Lhud kienu jaraw f’din il-munita x-xewqa tal-Imperu li jxerred il-kult idolatriku lejn l-Imperatur. Minħabba f’dan kollu il-ġest li ma titħallasx it-taxxa kien sinjal ta’ ostilità kontra r-Rumani. Minkejja dan, il-Fariżej kien ilhom żmien li iddeċidew li jħallsu din it-taxxa (bħala lesser evil), filwaqt li l-Erodjani kienu favur tagħha. Il-mistoqsija ma turix diffikultà tagħhom, imma tema sensittiva ħafna fost il-poplu. Anki l-mod kif ipoġġu l-kliem juri l-intenzjoni li Ġesù jitqiegħed f’diffikultà billi jitħalltu flimkien il-pjan politiku u l-pjan reliġjuż. Il-diffikultà dwar “jekk hux sewwa jew le” (“ἔξεστιν”, lawful) hija frekwenti fil-Vanġelu u tagħmel riferiment għall-ġustizzja divina fit-Torah. Ġesù jidher bħala awtorità biex jingħaraf x’inhu sewwa f’dawk iż-żminijiet u ċ-ċirkustanzi partikulari.

Imma Ġesù għaraf il-ħażen ta’ moħħhom, u qalilhom: “Għaliex tridu ġġarbuni ja wċuħ b’oħra? Uruni l-munita tat-taxxa”. Urewh dinar
Ġesù ma jħarisx f’wiċċ l-ieħor għall-approvazzjoni, imma bħal Missieru “jara fil-moħbi” (Mt 6). F’dan il-każ hu jagħraf il-“πονηρία” (il-ħażen fil-ġewwieni tal-persuna): “Ġesù għaraf x’kienu qegħdin jaħsbu u qalilhom: ‘Imma għaliex qegħdin taħsbu ħażin f’qalbkom?’” (Mt 9,4). Anki f’dan il-każ japplika dak li kien qal qabel fir-rigward tal-ikel: “Dak li joħroġ mill-bniedem iniġġes lill-bniedem. Għax minn ġewwa, minn qalb il-bniedem joħorġu l-ħsibijiet ħżiena” (Mk 7, 18.20). Ġesù jakkuża lill-interlokuturi tiegħu li huma “ὑποκριτής” (pjuttost frekwenti fil-ĠT) f’kuntrast mal-“ἀληθής” ta’ qabel li biha huma jiddeskrivu lil Ġesù: id-dixxipli li bagħtu l-Fariżej huma atturi, nies li sempliċiment qegħdin jaħdmu parti u mhux qed jistaqsuh (u jġarrbuh) frott diffikultà ġewina.
u Ġesù staqsiehom: “Ta’ min huma dan il-wiċċ u din il-kitba?” Qalulu: “Ta’ Ċesari!”

Id-dinar fih “εἰκὼν” (xbiha) u “ἐπιγραφή” (ktiba) tal-Imperatur. Ifakkar lill-Lhud fil-ħakma imperjali u fil-fatt li l-Imperatur jippretendi li hu alla u li jiġi meqjum bħala tali. Min-naħa l-oħra għall-Kristjani, Ġesù huwa l-“εἰκὼν” ta’ Alla l-Missier (id-divinità) (2Kor 4,4; Kol 1,15) u l-iskrizzjoni (“ἐπιγραφή”) fuq rasu tixhed għar-regalità tiegħu (Mk  15,26; Lq 23,38). Fi Kristu, il-munita titlef il-valur reliġjuż tagħha, u l-poter ċivili jinħeles mid-dimensjoni divina.

Imbagħad qalilhom: “Mela agħtu lil Ċesari dak li hu ta’ Ċesari, u lil Alla dak li hu ta’ Alla”.

Il-konġunzjoni καὶ (and) għandha valur avversativ (allura tfisser imma, but). Għalkemm mhux bilfors ikun hemm kunflitt bejn Ċesari u Alla, Ġesù jitfa’ l-enfasi fuq il-valur assolut ta’ dak li hu ta’ Alla. It-twissija għall-Insara hija ċara: hemm xi affarijiet li għandhom jingħataw lil Ċesari, imma dak li jmiss lil Alla għandu jingħata biss lil Alla waħdu. “Jekk il-munita trid tingħata lura (ἀποδίδωμι) lil Ċesari għaliex hemm ix-xbiha tiegħu fuqha, il-bniedem irid jiġi miġjub lura (ἀποδίδωμι) għax-xbiha ta’ Alla, għax fuqha ġie maħluq”. 
